Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Anrhegion da – Mathew 7:9-11

Pa un ohonoch chi fyddai’n rhoi carreg i'ch plentyn pan mae'n gofyn am fara? 10 Neu neidr pan mae'n gofyn am bysgodyn? 11 Felly os ydych chi sy’n ddrwg yn gwybod sut i roi anrhegion da i'ch plant, mae’ch Tad yn y nefoedd yn siŵr o roi rhoddion da i'r rhai sy'n gofyn iddo! 

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu 2 flwch brechdanau/focs sandwiches, un yn llawn cerrig a’r llall yn llawn o ddanteithion hyfryd, iach (e.e. babybel, iogwrt, brechdanau, afal, sudd afal/oren mewn carton ayyb).

.....

Heddiw dw i eisiau dweud wrthych chi fod Duw yn addo rhoi anrhegion da i’r rhai sy’n gofyn ganddo. Grêt ynte! Mae’r newyddion yma mor dda dw i’n meddwl na i ddweud o eto (clic ar y ppt) - mae’ch Tad yn y nefoedd yn siŵr o roi rhoddion da i'r rhai sy'n gofyn iddo! 

Ardderchog! Meddyliwch am funud pa mor wych ydy o fod y Beibl yn dweud (yn llyfr Mathew) fod Duw yn siŵr o roi rhoddion da i'r rhai sy'n gofyn iddo! 

Weithiau dw i’n gofyn i (enw mam/dad, ffrind, gŵr, gwraig) wneud brechdanau i mi ar gyfer y diwrnod. Faint ohonoch chi sydd wedi cael blwch/bocs brechdanau i fynd i’r ysgol neu ar daith?  

Mae gen i flwch brechdanau yma, mae (enw) wedi ei baratoi o i mi. Yummm, gawn ni weld beth sydd tu mewn? (Cofiwch ddal y cynnwys yn uchel i bawb ei weld.)

Yyyyyych a fi....cerrig. Lot o gerrig. Ych a fi......fedra i ddim bwyta’r rhain! Wnes i ddim gofyn am gerrig....ych, ych, ych! 

Ydych chi eisiau i mi ddweud wrthych chi am beth wnes i ofyn? Wnes i ofyn am siocled; bocs yn llawn o siocled (Dairy Milk, Crunchie, Maltesers, Curly Wurly, Kit Kat, Milky Way, Milky Bar, Mars ayyb) Yummm, yumm, yummmmmmmy! Faint ohonoch chi sy’n cael mynd â bocs llawn o ddim byd ond siocled ar daith ysgol? (Neb! – mae pob ysgol yn gweithredu polisi bwyta’n iach ac yn gwahardd siocled o bob math am ei fod yn toddi, mae’r plant i gyd yn gwybod hyn.)

Ydy mynd â bocs yn llawn o siocled ar daith yn y bws yn syniad da? (Na! Gadewch iddyn nhw roi rhesymau – toddi, ddim yn iach, gwneud chi’n sâl, dim diod.)

O, be di hwn? Mae yna flwch brechdanau arall yn y fan hyn!  Falle fod (enw) wedi rhoi bocs yn llawn o siocled i mi wedi’r cyfan – gawn ni weld.

(Agor yr ail flwch i ddangos y cynnwys hyfryd a dangos eich bod chi wrth eich bodd).

Grêt – diolch yn fawr (enw) am roi popeth da i fi. Roedd (enw) yn gwybod yn well na fi! Dyma sydd orau i mi ei fwyta ynte – nid bocs yn llawn siocled na bocs yn llawn cerrig chwaith. Ond bocs yn llawn o fwyd iach, blasus.  Pan dyn ni’n caru rhywun dyn ni’n gwneud ein gorau drostyn nhw. 

Gwrandewch ar yr adnod yma o’r Beibl (cliciwch ar y ppt nifer o weithiau i gael y lluniau neu pwyntiwch at y blwch brechdanau),

Pa un ohonoch chi fyddai’n rhoi carreg i'ch plentyn pan mae'n gofyn am fara? Neu neidr pan mae'n gofyn am bysgodyn? Felly os ydych chi sy’n ddrwg yn gwybod sut i roi anrhegion da i'ch plant, mae’ch Tad yn y nefoedd yn siŵr o roi rhoddion da i'r rhai sy'n gofyn iddo! 

Mae Duw’n gwybod be sydd orau i ni; ac mae o eisiau rhoi rhoddion da i ni. Beth sydd raid i ni ei wneud?  Gofyn iddo!  Mae yna ffordd arbennig iawn o ofyn i Dduw am bethau – gweddïo. Mae Duw wrth ei fodd pan dyn ni’n gweddïo. Mi fedri di weddïo yn dawel a bydd Duw yn clywed. Mi fedri di weddïo yn dy lofft/ystafell wely a bydd Duw yn clywed. Falle na fydd Duw yn rhoi bocs yn llawn o siocled i ti, ond bydd o’n rhoi y pethau gorau i ti. Un peth y medri di ofyn i Dduw amdano ydy iddo  dy helpu di i ddod i nabod Iesu Grist – bydd o wrth ei fodd yn rhoi’r anrheg yna i ti.

Gweddi

Diolch i Ti am fod yn Dduw mor ffeind/garedig. Rwyt ti wrth dy fodd yn rhoi rhoddion da i bawb sy’n credu ynot ti. Helpa ni i gofio gofyn i ti am y pethau sy wir yn bwysig – am ffydd yn Iesu Grist, a chariad tuag at y bobl o’n cwmpas ni. Diolch i ti am fod yn dad mor dda i ni. Amen.

